
Հոդվածում քննարկվում են տարրական դպրոցի մայրենիի 
դասագրքերում զետեղված Հ. Թումանյանի ստեղծագործությունները, 
ներկայացվում են այն ցուցումն ու մեթոդական քայլաշարը, որի 
կիրառման դեպքում Թումանյանի գեղարվեստական խոսքի 
գունեղությունը, զգացմունքների զուլալությունը կըմբռնվեն 
աշակերտների կողմից: Հեղինակը կարևորել է այն, որ Թումանյանի 
ստեղծագործությունների ուսումնասիրման ճանապարհով կդրսևորվի 
գեղարվեստական խոսքի նկատմամբ կրտսեր դպրոցականների 
հետաքրքրությունը: 
Մասնավորապես հեղինակը կանգ է առնում դրանց բառապաշարի, 
ազգային արժեքների ձևավորմանը նպաստող հնարավորությունների 
վրա: 
Հետազոտման նպատակը: Հետազոտման նպատակն է, <<Մայրենի 
1-4  դասարաններ>> դասագրքերում զետեղված Հովհ. Թումանյանի 
ստեղծագործությունների ուսումնասիրումն ու վերլուծությունը: 
Հետազոտման խնդիրները: Ներկայացնել <<Մայրենի 1-4  
դասարաններ>> դասագրքերում զետեղված Հովհ. Թումանյանի 
ստեղծագործությունների կրթադաստիարակչական նշանակությունը 
կրտսեր դպրոցականի կյանքում:  
Բանալի բառեր՝  բանաստեղծության ուսուցում, բառապաշար, 
ազգային արժեքներ,  հեքիաթ,  ուսուցման արդիական մեթոդներ, 
կրտսեր դպրոցականի առանձնահատկությունները: 

Л. ЛОРЕЦЯН 
ПРОИЗВЕДЕНИЯ  ТУМАНЯНА  В  УЧЕБНИКАХ  РОДНОГО  

ЯЗЫКА 
В данной статье рассматриваются произведения Ованеса 
Туманяна, помещённые в учебники родного языка начальной 
школы, представляются те указания и методические шаги, при 
применении которых, ученикам усвоится чистота чувств и 
пестрота художестженного слова Туманяна.  Автор посчитал 
важным путем изучения произведений Туманяна проявить 
интерес к художественному слову у младших школьников.  
В частности, автор останавливается на возможностях развития 
словарного запаса и способствования образования народных 
ценностей. 
Цель исследования: Целью исследования является изучение и 
анализ литературных произведений Ованеса Туманяна в учебниках 
“Родной язык 1-4 классы”. 
 Проблемы исследования. Представить образовательное значение 
произведений Ованеса Туманяна в учебниках “Родной язык 1-4 
классы” в жизни учеников младших классов. 
Ключевые слова։  преподавание поэзии, словарный запас, народные 
ценности, сказка, современные методы обучения, особенности 
младшего школьника. 

L. LORETSYAN 
TUMANYAN’S WORKS IN NATIVE LANGUAGE TEXTBOOKS 
The article discusses Tumanyan’s works in native language textbooks 
of the elementary school, presents the  instructions and methodical step, 
in case of which the color of Tumanyan’s artistic speech and the 
simplicity of feelings will be understood by the pupils. The auther 
expressed the interest of  primary school pupils in the artistic expression 
of Tumanyan’s works. In particular, the auther emphasizes on their 
vocabulary and opportunities for the formation of national values. 
The purpose of the research: The aim of the reaearch is to study and 
analyuze the works of Hovhannes Tumanyan which are included in the 
textbooks “Mother Tongue in Grades 1-4”. 
Research problems. To introduce the educational significance of 
Hovhannes Tumanyan’s works inqlded in the  “Mother Tongue in 
Grades 1-4” textbooks in the life of the primary school student. 
Key words: poetry teaching, vocabulary, national values, fairy tale, 
modern teaching methods, peculiarities of primary school. 

 
Տարրական դասարաններում մայրենիի դասընթացի խնդիրներից 

մեկը երեխաների պատկերավոր մտածողության և գեղարվեստական 
խոսք կառուցելու նրանց կարողության զարգացումն է, ինչպես նաև 
լեզվամտածողության ու մտածելակերպի տարրական կարողությունների 
ձևավորումը [1,7]:   

Պատահական չէ, որ մայրենիի առարկայական ծրագրում և 
դասագրքերում մեծ տեղ է տրված գեղարվեստական 
ստեղծագործությունների ուսումնասիրմանը: Ընդ որում՝ ընդգրկված են 
գրական տարբեր ժանրեր ներկայացնող ստեղծագործություններ, 
որոնցից յուրաքանչյուրն ունի ինքնատիպ առանձնահատկություններ և 
գեղարվեստական արժեքներ: 

Մեր մանկավարժական պրակտիկ աշխատանքի և հատուկ 
ուսումնասիրությունների ընթացքում բացահայտել ենք, որ մայրենիի 
բոլոր դասագրքերում էլ զետեղված են Հովհաննես Թումանյանի 
ստեղծագործությունները, որոնք ոչ միայն ունեն սքանչելի 
բառապաշարով ներկայացված գեղարվեստական պատկերներ, 
մարդկային զգացմունքներ և միջանձնային հարաբերություններ, այլև 
ազգային որակների, սովորությունների փոխանցման և նաև այդ 
ճանապարհով կրտսեր դպրոցականների արժեհամակարգի 
ձևավորմանը նպաստող հնարավորություններ: 

Դիտարկենք Վ. Սարգսյանի հեղինակությամբ հրատարակված 
<<Մայրենի 1>> դասագրքում զետեղված Հ. Թումանյանի 
ստեղծագործությունների [4,14] ուսումնասիրության ընթացքը: 

Այս իմաստով բոլորիս քաջ հայտնի <<Դպրոցի ճամփան>> 
ստեղծագործությունը, որը  հայտնի է դեռևս մանկությունից, հրաշալի 
պատկերներով և մանկական զգացումներով լեցուն մի 
ստեղծագործություն է: Այն միանգամից գրավում է աշակերտներին և 
ուսուցչի հնարամիտ մեթոդական քայլաշարի միջոցով նրա 
ուշադրությունը հրավիրում է այն ճանապարհի գրավչության վրա, որն 
անցնում է ինքը՝ գալով տանից դպրոց: Սա մի ինքնատիպ սեր և 
նրբանկատություն է ձևավորում իր միջավայրի նկատմամբ:  

Թումանյանը գիտի, թե ինչպես մտնի մանկան սրտի մեջ, ինչ 
հնարներով հարթի դեպի ուսում տանող ճանապարհը:  

Բանաստեղծության ուսումնասիրմանը հաջորդում է 
տառհանելուկների, առածների ուսումնասիրությունը, որը ձևավորում է 
կարդացածի ենթատեքստը հասկանալու էությունը:   

Օրինակ, <<Ծույլը հաց ուտելիս առողջ է, սովորելիս` հիվանդ>>, 
<<Գրիչ>> բանաստեղծությունը երեխայի դժգոհ խոսքն է` ուղղված գրչին 
[5,12]: 

 Տրված առաջադրանքի համաձայնё երեխաները պետք է նկարի շուրջ 
հորինեն մի պատմություն, որը ոչ միայն զարգացնում է նրանց խոսքը, 
այլև նպաստում է զգացմունքների դրսևորմանը: 

<<Մարտ>> բանաստեղծության մեջ բնության երևույթները 
շնչավորվում են, ստանում մարդկային բնավորության գծեր, բնության 
անձնավորումն օգտագործվում է և ավելի պատկերավորություն տալիս 
ստեղծագործությանը: 

Գարնան հրաշալի նկարագրի յուրաքանչյուր  տող կարծես մի օրվա 
պատկեր լինի [4,16]:  

<<Կաքավի գովքը>> փոքրիկ  բանաստեղծության նյութը մանկագիրը 
քաղել է ժողովրդական բանահյուսությունից: Ըստ բանաստեղծության 
տիպաշարի` թուխ ամպերը հետ են գնում, կաքավը լույսը բացվելուն պես 
կանաչ սարից թռչում և արև է բերում ծաղիկներին: Դրանից հետո 
նկարագրվում է կաքավը, որի հիման վրա ձևավորվում է 
գեղարվեստական խոսք կառուցելու կարողության նախադրյալները:  

Մեր հանձնարարությամբ աշակերտներն այս պատկերները ոչ միայն 
երևակայությամբ <<տեսան>>, այլև սովորեցին անգիր և 
տպավորությունները թղթին հանձնեցին գույների միջոցով:  

Այնուհետև դիտարկեցինք կաքավի գլխավոր հատկանիշը: Եթե չերգեր 
կաքավը և <<զվարթ չաներ սարեր ու ձորեր>>, սիրտ չէր հանվի <<դարդի 
ծովեն>>: Այստեղ կա և՛ միտք, և՛ հույզ, և՛ ճանաչողական իմաստ [5,108]: 

Երբ կկանգնես մամռոտ քարին, 
Տաղեր կասես ծաղիկներին, 
Սարեր, ձորեր զվարթ կանես, 
Դարդի ծովեն սիրտ կհանես: 
Մենք աշակերտներին պատմեցինք, որ այս փոքրիկ 

բանաստեղծությունն իր հուզական շնչով, պարզ ու հարուստ իմաստով 
արժանացել է հանճարեղ Կոմիտասի ուշադրությանը` մշակվել ու երգ է 
դարձել նրա կողմից: Երեխաները լսեցին և երգեցին <<Կաքավիկ>> երգը: 

Այնուհետև երեխաները կարդացին և քննարկեցին <<Ուրագ ու սղոց>> 
առածը: Նրանք մեկնաբանեցին, որ սղոցելիս սղոցը ետ ու առաջ է գնում 
ու կարծես խոսում է մարդու հետ: Այս մեկը` քեզ, այս մեկը` ինձ: Իսկ 
ուրագը տանում է միշտ դեպի իր կողմը` դիմացինին ոչինչ չտալով: 
Համեմատության միջոցով երեխաները ներկայացրին ուրագի և սղոցի 
տարբերությունը և հասկացան փոխաբերական իմաստը, որ չպետք է 

լինեն եսասեր, այլ պետք է լինել ընկերասեր, դիմացինին էլ իր ունեցածից 
բաժին հանել:  

Թումանյանի ստեղծագործություններում առանձին տեղ են գրավում 
բնության գեղատեսիլ պատկերները, որոնք մանուկների հոգում սեր են 
արթնացնում հայրենի բնության նկատմամբ: Այդպիսի 
ստեղծագործություն է <<Տերևաթափ>>-ը, որը տպագրվել է <<Մայրենի 
2>> դասագրքում: 

  Բարձր հուզականությամբ է Թումանյանը նկարագրել հայրենի 
դեղնահեր ոսկի աշունը` բերքառատ այգիներով, գլգլացող առվակներով, 
քամու, հովի սրնգի տակ պտույտ-պտույտ պարող նախշուն-նախշուն 
գույներ հագած տերևներով, որոնք, սակայն, քամու թևին թառած, տխուր 
երգեր սվսվալով են հեռանում, քանի որ լքում են մայր անտառը, հայրենի 
տունը: Այս տեսարանը (մեր վերլուծության և Չայկովսկու <<Աշուն>> 
ստեղծագործության ունկնդրման ճանապարհով) երեխաները 
պատկերացրին աչքերը փակ, իսկ հետո ներկայացրին գույներով. 
այնուհետև վերնագրեցին իրենց նկարածը:  

            Տերևաթափ 
Ա՛յ փոքրիկներ, ա՛յ սիրուններ, 
Ասավ քամին տերևներին, 
Աշուն եկավ, մոտ է ձմեռ, 
Ի՞նչ եք դողում ծառի ծերին: 
Նախքան <<Տերևաթափ>> բանաստեղծության ուսումնասիրումը, 

երեխաների հետ զրուցեցինք թռչունների մասին, ներկայացրինք այն 
թռչուններին, որոնք ցրտադիմացկուն չեն և չվում են տաք երկրներ, իսկ 
կան թռչուններ, որոնք ցրտադիմացկուն են և մնում են մեզ մոտ:  Պարզում 
ենք, թե ինչ թռչուններ գիտեն երեխաները, ծանոթացնում ենք նոր 
թռչունների` ցուցադրելով դրանց նկարները: Բանաստեղծության 
արտահայտիչ ընթերցանության և յուրաքանչյուր լեզվարտահայտության 
քննարկման ճանապարհով մենք հասանք նրան, որ աշակերտներն 
առաջարկեցին բանաստեղծության համար ստեղծել երաժշտություն: 

Այն մենք հանձնարարեցինք որպես տնային առաջադրանք: 
Կրտսեր դպրոցականների համար անչափ մեծ արժեք են 

ներկայացնում Հ. Թումանյանի հեքիաթները, որոնք նրանց ծանոթ են 
դեռևս նախադպրոցական տարիներից:  

Թումանյանի հեքիաթներում զգացվում է պատմողի դեմքի ժպիտը, 
լավատեսությունն ու ուրախությունը: Ինչպե՞ս կարելի է առանց ժպիտի 



 

                                                          Գիտական տեղեկագիր 1/2021      
                                         

 
 

27 

չհետևել աղվեսի <<դիվանագիտական>> աղաչանք-դիմումներին 
<<Պոչատ աղվեսը>> հեքիաթում, երբ նա շնչակտուր և առանց 
հուսահատության հաջորդաբար կատարում է բոլորի պատվերները, 
միայն թե ներվի և չվաստակի <<պոչատ>> մականունը: Մեկը մյուսից 
զվարճալի հեքիաթները իրենց գործողություններով անտարբեր չեն 
թողնում բոլոր տարիքների մարդկանց:  

Նախքան հեքիաթը կարդալը երեխաների հետ խոսում ենք հեքիաթի 
ժանրային առանձնահատկությունների մասին, նրանք նշում են մի քանի 
հեքիաթագիրների անուններ, որից մեկն էլ հանճարեղ Հ. Թումանյանն է, 
ով գրել է <<Պոչատ աղվեսը>> հեքիաթը: Այս հեքիաթի բովանդակությունն 
առաջին հայացքից թվում է պարզունակ, զվարճալի պատմություն: 
Սակայն մենք բովանդակության քննարկումը երկխոսություն- 
հարցազրույցի շնորհիվ հանգեցրինք նրան, որ աշակերտները 
ձևակերպեցին ուշագրավ եզրակացություն. <<Չի կարելի քայլեր 
կատարել՝ առանց հետևանքի մասին մտածելու>>:  

<<Քաջ Նազարը>> հեքիաթն, ըստ էության, դեռևս նախադպրոցական 
տարիքից ծանոթ է երեխաներին, սակայն նրանք հեքիաթն ընկալում էին 
որպես մի աշխույժ, զվարճալի պատմություն: Մեր խնդիրն էր 
երեխաների գիտակցությանը հասցնել այն եզրակացությունը, որ առանց 
խելքի, գիտելիքների, աշխատասիրության մեթոդը չի կարող վայելել 
անգամ ձեռք բերած արժեքները:                                                                                                                            

Երեխաների ուշադրությունը հրավիրում ենք այն հանգամանքի վրա, 
որ <<Քաջ Նազար>> հեքիաթի միջոցով Թումանյանը գեղարվեստորեն 
ներկայացրել է անհատի ճակատագրի և միջավայրի փոխադարձ կապը: 
Նազարի բոլոր հաղթանակների պատճառը միջավայրն է, քանի որ նրանք 
են հորինում և տարածում <<անհաղթ>> հերոսի կոչումը: Նազարը 
տեղյակ էլ չէր դրա մասին, իր գործողություններով ոչ մի հատուկ ջանք չի 
գործադրում հռչակվելու համար, դրա կարիքն ընդհանրապես չէր էլ 
զգում: Ստացվում է այնպես, որ ամենից անարժան մարդը, անկախ իր 
կամքից ու ձգտումից, ինքնաբերաբար դառնում է բոլոր իրավունքների ու 
բարիքների տերը: Սա դարձրինք երեխաների քննարկման նյութը: Մենք 
միասին եզրակաց-րինք, որ հնարավոր է՝ հեքիաթն ուրիշ իմաստ ու 
ավարտ ունենար, եթե Նազարն ակտիվորեն աշխատեր ու 
նախապատրաստեր իր բարձրացումը: Դա կլիներ մի խորամանկ մարդու 
մասին, սակայն Թումանյանը շեշտը դնում է շրջապատի, ամբոխի վրա, 
որն առանց հասկանալու ճշմարտությունն ու բանականությունը, մեկը 

մյուսի ետևից արագ վազում է՝ մեծարելու Նազարին: Այն 
դաստիարակում է լինել խոհեմ, ուշիմ ու խելացի: 

 Թումանյանը խոսում է սիրո մասին. սիրենք մեր ծնողներին ու լսենք 
նրանց խորհուրդը, ինչպես դա արեց մեր հեքիաթի հերոսը` ուլիկը: 
Երեխաները եզրակացրին, որ  մայրիկի ձայնը քնքուշ է, և երբեք ոչ մի 
երեխա չի շփոթի ուրիշի ձայնի հետ:  

Առհասարակ Թումանյանի բոլոր <<դասերը>> երեխաներն ըմբռնում 
են ինքնաբերաբար՝ առանց դժվարությունների, այսինքն` իրագործվում է 
մատչելիության սկզբունքը : 

Անմիջապես <<հարցմունքով>> կամ գործողությունով են <<բացվում>> 
Թումանյանի բազմաթիվ ինքնուրույն բանաստեղծութուններ ու 
փոխադրություններ: Օրինակ, մանկագիրը լավ էր հասկանում, որ 
երեխաներին դուր է գալիս ոչ թե հենց սկզբից նկարագրելը, այլ բուն 
գործողությունը կամ գործողության մղող հարցմունքը (եթե տրվում է 
հարցը, ապա նրան էլ պետք է հետևի պատասխան-գործողությունը): 
Այդպես են սկսվում նույնիսկ Թումանյանի մի շարք պատմվածքներ ու 
հեքիաթներ: Ի դեպ, այդ մոտեցումը շարժում է ընթերցողի կամ ունկնդրի 
հետաքրքրությունը, լարում միտքն ու ուշադրությունը : 

   Բնության գովերգով ու երկրագործի աշխատանքով հիացած 
բանաստեղծը ստեղծել է հետաքրքիր բանաստեղծություններ: <<Կալի 
երգը>>, <<Փոքրիկ երկրագործ>>, <<Առավոտ>>, <<Մանուկն ու ջուրը>> և 
այլ նման բանաստեղծություններից լավագույնն է <<Գետակը>>-ը, որը 
զետեղված է 3-րդ դասարանի մայրենիի դասագրքում: Այս 
ստեղծագործության միջոցով բանաստեղծն զգուշորեն, աշխույժ 
երկխոսության ճանապարհով ձգտում է երեխաների մեջ արմատավորել 
աշխատասիրությունը՝ իբրև մարդու բնավորության լավագույն 
հատկություններից մեկը: Երեխաները մի առանձին քնքշությամբ 
կարդացին փոքրիկներին ուղղված խոսքերը: 

Չէ՛, փոքրիկըս, 
Գնամ պիտի. 
Տես ջաղացը 
Գյուղի մոտի. 
Պետք է ուժ տամ, 
Որ պըտըտի: (6,42)  
Թումանյանը հատկապես ժողովրդական սկզբնաղբյուրներից 

վերցրած հեքիաթների մշակման ժամանակ խորացրել է դրանցում 

արտահայտված համամարդկային գաղափարները` իր պատումներն 
օժտելով հուզականությամբ և դրամատիզմով: Այս հեքիաթները 
թափանցել են արվեստի մեկ այլ ճյուղի մեջ: Այսպես. <<Անհաղթ աքլորը>> 
հեքիաթի հիման վրա բեմադրվել է տիկնիկային ներկայացում, 
<<Սուտլիկ որսկանը>> և <<Ձախորդ Փանոսը>> հեքիաթները հիմք են 
դարձել գեղարվեստական կինոնկարների համար, այս և մի շարք այլ 
հեքիաթներ բեմականացվել են <<Հայֆիլմ>>կինոստուդիային կից 
երիտասարդական թատրոն-ստուդիայում, որոնց հիման վրա արվել են 
բազմաթիվ նկարազարդումներ: Այդպիսի հեքիաթներից է <<Կացին 
ախպերը>>, որը տեղ է գտել  Վ. Սարգսյանի <<Մայրենի 3>> դասագրքում: 
Հեքիաթը կարդալուց հետո աշակերտն ինքն իրեն հարց է տալիս. <<Եթե 
կացինը լեզու ունենար, ի՞նչ կասեր գյուղացիներին>>, կամ` <<Ինչու՞ 
գյուղացիները չկարողացան ճիշտ գործածել կացինը>>:  

Թումանյանն ունի մի քանի հեքիաթներ, որոնք եզակի 
ստեղծագործություններ են և իրենց նմանը չունեն հայ գրականության 
մեջ: Դրանք են` <<Կացին ախպերը>>, <<Սուտասանը>>, <<Սուտլիկ 
որսկանը>>, որոնք ունեն ինքնատիպ ոճավորում:  

<<Սուտլիկ որսկանը>> արտասանվում է բանաստեղծության նման. 
<<Հորս կնունքով, մորս ծնունդով, վեր կացանք, մի օր հինգ ու վեց 
հոգով.…  Գնացինք, գնացինք, շատ թե քիչ մին էլ տեսանք երեք լիճ …. 
Հորս ձեռքին կարճ ու երկար, հաստ ու բարակ մի փետ կար. երեսն առավ, 
նշան դրեց, մին էլ տրաք, որ կրակեց….>> և այլն: Այս հեքիաթի 
նախնական մշակումը հենց չափածո էլ եղել է: 

Գրելուց առաջ նա նախապես հավաքել է նախ հայկական, հետո 
վրացական, ռուսական, ասորական, չեչենական, մենգրելական, 
իմերեթական, ադիգեյական և Կովկասյան լեռներում ապրող այլ 
ժողովուրդների հեքիաթների տարբերակներ, համեմատել միմյանց հետ 
և փայլուն ունակություններով հարուստ յուրաքանչյուր տարբերակից 
ընտրել է կարևորը, բնականն ու դաստիարակողը, հարստացրել նոր 
կերպարներով ու դրվագներով, դարձրել ավելի գրավիչ ու հետաքրքիր: 
Դրանց շարքերում են` <<Քաջ Նազարը>>, <<Չախ-չախ Թագավորը>>, 
<<Կռնատ աղջիկը>>, <<Եդեմական ծաղիկը>> և այլն: 

Թումանյանն ունի մի շարք մանկական բանաստեղծություններ, որոնք 
հրապարակվում են <<Փոխադրություններ>> ընդհանուր վերնագրի տակ: 
Այդ բանաստեղծություններից են <<Թռչունի մտածմունքը>>, 
<<Ծաղիկներ>>, <<Փիսիկի գանգատը>>, <<Աշուն>>, <<Մի բաց նամակ 

ամենքին>>, <<Բզեզի դպրոցը>> և այլն, որոնք նույնպես ուսումնասիրվում 
են տարրական դպրոցում: 

Թումանյանի ստեղծագործություններում առանձին հմայք են ստանում 
բնության, անգամ սարերի ու ձորերի գեղեցկությունը: Այդպիսին 
է`<<Ա~խ, ինչ լավ են սարի վրա>>  բանաստեղծությունը :  

Ա~խ ինչ լավ են սարի վրա 
Անցնում օրերն անու~շ, անու~շ, 
Անրջային, թեթևասահ, 
Ամպ ու հովերն անու~շ ,անու~շ: 
Մինչև այս բանաստեղծության ուսումնասիրումը մենք լսեցինք 

համապատասխան երգը: Սա դասարանում ստեղծեց հուզական 
մթնոլորտ, որն ապահովեց բանաստեղծության զգացմունքայնության, 
հայրենասիրության նկատմամբ սիրո դրսևորումներ: 

<<Մայրենի 3>>-ում առանձնահատուկ տեղ է գրավում Հովհ. 
Թումանյանի <<Սասունցի Դավիթ>> պոեմը:  

Կարդալու և բնագրի շուրջ աշխատանքի ընթացքում մեր 
աշակերտները հանգեցին այն եզրակացության, որ պոեմում Թումանյանը 
խարազանել է մարդկանց փառասիրությունն ու մեծամտությունը, ցույց 
տվել դրանց վնասակար հետևանքները: Քննարկվեց երեխաներին տված 
Թումանյանի խորհուրդը. <<Չպետք է մեծամտել. երեխաներ, ձեզ նման 
երեխայի ամենամեծ թշնամին մեծամտությունն է ներքին 
կարողության>>:  

Պոեմի վերջում տրված ասացվածքների միջոցով դասարանն 
ամբողջացրեց ստեղծագործության գաղափարը:  

Լավ է մեռնել կանգնած, քան ապրել ծնկաչոք: 
Քաջը մեկ անգամ է մեռնում, վախկոտը՝ հազար (6,42):  
Այսպիսով, տարրական դպրոցի մայրենիի դասագրքում զետեղված 

Հովհաննես Թումանյանի մանկական ստեղծագործությունների 
ուսումնասիրման ընթացքում մեթոդապես ճիշտ աշխատանք 
իրականացնելու դեպքում կարող են զարգանալ սովորողների 
արժեհամակարգի բազմաթիվ բաղադրիչներ`  նպաստելով  նրանց  անձի 
ձևավորմանը, ազգային և համամարդկային որակների ձեռքբերմանը։ 
Կձևավորվի գեղարվեստական խոսքի նկատմամբ սերնդի 
հետաքրքրասիրությունները, կզարգանան նրանց հոգու զգացմունքային 
երանգները: 

